
Kosova, si pjesë e Traktatit të Komunitetit të
Energjisë, ka detyrimin të përafrojë legjislacionin e
saj me acquis communautaire të Bashkimit
Evropian në fushat e energjisë, klimës dhe mjedisit.
Kjo përfshin gradualisht transpozimin e Pakos “Fit
for 55” dhe mekanizmave të çmimit të karbonit, që
përbëjnë bazën ligjore të politikave klimatike të BE-
së.

Korniza Evropiane dhe rajonale

Në hierarkinë ligjore, detyrimet
ndahen në katër nivele:

1. Traktati Themelues i Komunitetit të
Energjisë (2006) – vendos bazën për
përafrimin e legjislacionit energjetik dhe
mjedisor të BE-së.

2. Acquis i Komunitetit të Energjisë –
përfshin direktivat dhe rregulloret e BE-së
të adoptuara me vendime të Këshillit
Ministror (p.sh. Direktiva për Energjinë e
Ripërtëritshme 2018/2001, Rregullorja për
Monitorimin dhe Raportimin e
Emetimeve, etj.).

3. Vendimet e Këshillit Ministror të
Komunitetit të Energjisë – përcaktojnë
afatet e transpozimit dhe zbatimit për
secilin vend kontraktues.

4. Ligjet kombëtare – me të cilat Kosova
implementon këto detyrime (përmes
ligjeve për energji, efiçiencë, mjedis dhe
taksa fiskale).

Në këtë kontekst, krijimi i një mekanizmi të
çmimit të karbonit në Kosovë është një
domosdoshmëri strategjike për dy arsye:

Përputhje me politikat e BE-së dhe shmangia
e ndikimit të Mekanizmit të Rregullimit të
Kufirit të Karbonit (CBAM), që hyn
gradualisht në fuqi nga viti 2026;
Krijimi i një burimi të qëndrueshëm financiar
për tranzicionin e gjelbër, përmes një fondi të
dedikuar, siç është EkoFondi.



Potenciali fiskal i taksës së karbonit

Tranzicioni i gjelbër global po udhëhiqet nga politika fiskale të mençura. Një prej instrumenteve më
efektivë është mekanizmi i çmimit të karbonit, i cili vetëm në vitin 2024 ka gjeneruar mbi 100 miliardë
dollarë në të ardhura buxhetore për qeveritë në mbarë botën (World Bank, State and Trends of
Carbon Pricing 2025). Gjysma e këtyre të ardhurave është riinvestuar në politika klimatike,
infrastrukturë dhe zhvillim të qëndrueshëm. Ky model përputhet me debatin në Kosovë për krijimin e
një fondi të unifikuar për zhvillim të qëndrueshëm – EkoFondi, siç është propozuar nga INDEP. Krijimi i
tij kërkon një qasje të integruar fiskale që lidh instrumentet ekzistuese dhe të reja të financimit të
qëndrueshëm, përfshirë edhe taksën e karbonit.

Kosova nuk ka ende sistem të çmimit të karbonit, por do
të ndikohet drejtpërdrejt nga CBAM i BE-së, që nga viti
2026 do të aplikojë tarifa për eksportet e vendeve pa
politika të çmimit të karbonit (energji, çimento, metale).
Në mungesë të një mekanizmi vendas, sektori industrial i
Kosovës do të përballet me kosto shtesë për çdo ton
CO₂ të përfshirë në produktet e eksportuara. Për këtë
arsye, krijimi i një mekanizmi kombëtar të çmimit të
karbonit është i domosdoshëm — si masë mbrojtëse dhe
burim financiar për tranzicionin energjetik.

Mësimet nga përvoja ndërkombëtare

Sipas Bankës Botërore, 80 mekanizma të çmimit të karbonit janë aktivë globalisht — përfshirë sistemet
e tregtimit të emisioneve (ETS) dhe taksat e drejtpërdrejta të karbonit. Këto mbulojnë rreth 28 % të
emetimeve globale, që përfaqësojnë dy të tretat e prodhimit ekonomik botëror.
Çmimi i karbonit është trefishuar në një dekadë, duke u bërë instrument i dyfishtë: mjet për uljen e
emetimeve dhe burim financiar për zhvillim të qëndrueshëm.
Siç thekson Axel van Trotsenburg, Drejtor Menaxhues i Bankës Botërore:

“Çmimi i karbonit ndihmon vendet të ulin emetimet, të rrisin të ardhurat në kushte
të ngushta fiskale dhe të nxisin rritje të gjelbër e punësim.”

Në shumë vende të BE-së, mbi 50 % e të ardhurave nga ETS dhe taksat e karbonit janë rikthyer në
fondet klimatike dhe të inovacionit.

Edhe një fushë e tranzicionit ku Kosova është prapa!



EKOFONDI – KORNIZA PËR MENAXHIMIN E TË ARDHURAVE TË GJELBRA

Sipas INDEP, Kosova duhet të
themelojë EkoFondin – një instrument
fiskal që do të integrojë të gjitha
fondet për zhvillim të qëndrueshëm,
përfshirë:

Të ardhurat nga taksat e karbonit (sapo të
vendoset sistemi kombëtar);
Fondi për Efiçiencë të Energjisë (Ligji Nr. 06/L-
079);
Të hyrat nga taksat e plastikës (Ligji Nr. 04/L-110
për Mbeturinat);
Gjobat nga Task Forca për Mbrojtjen e Mjedisit
pranë MMPHI;
Donacionet dhe grantet ndërkombëtare për
tranzicionin e gjelbër.

Për ta mundësuar këtë, duhet amenduar Ligji Nr.
03/L-048 për Menaxhimin e Financave
Publike dhe Përgjegjësitë, konkretisht: 

�Neni 16 (Menaxhimi i fondeve publike), që
ndalon mbajtjen e fondeve jashtë buxhetit të
përgjithshëm;
�Neni 19 (2), që përcakton derdhjen e të
gjitha të ardhurave në Fondin e Përgjithshëm
të Kosovës.

Amendimet duhet të lejojnë përjashtim për
fondet me destinim mjedisor dhe klimatik, duke
mundësuar themelimin e EkoFondit në përputhje
me praktikat e BE-së dhe udhëzimet e Bankës
Botërore për financimin e tranzicionit të gjelbër.

Si do të funksiononte EkoFondi

Mbledhja e fondeve: nga taksa
e karbonit, taksa e plastikës
dhe gjobat
mjedisore;

Menaxhimi: nga bord
ndërinstitucional (Ministria e
Ekonomisë, Financave,
MMPHI, shoqëria civile);

Shpërndarja: për projekte të
efiçiencës, energjisë së
ripërtëritshme, pyllëzimit
dhe inovacionit të gjelbër;

Raportimi: publikim vjetor i
bilancit dhe ndikimit klimatik
sipas EU Fiscal
Transparency Guidelines (2021).



Përfitimet për Kosovën

Stabilitet fiskal dhe
zhvillim i qëndrueshëm:
të ardhurat nga çmimi i
karbonit zëvendësojnë
subvencionet
joproduktive.

Përputhje me BE-në:
përgatit integrimin në
Tregun e Përbashkët
të Energjisë.

Transparencë më e
lartë: fondi i dedikuar
shmang shpërndarjen
joefikase të
fondeve.

Stimulim i inovacionit:
mundëson tregje
kombëtare të kredive
dhe kompensimeve
të karbonit.

Kosova mund të shndërrojë detyrimet ndërkombëtare në avantazh strategjik kombëtar. Duke ndjekur
përvojat e vendeve që kanë përfituar nga taksat e karbonit dhe duke zbatuar modelin e EkoFondit,
vendi mund të krijojë një arkitekturë fiskale moderne që përshpejton tranzicionin energjetik dhe ul
varësinë nga importet e ndotura. Nëse Ligji 03/L-048 amendohet dhe EkoFondi themelohet në
mënyrë transparente e gjithëpërfshirëse, Kosova mund të bëhet shembull rajonal i ndërthurjes së
instrumenteve fiskale dhe mjedisore në funksion të zhvillimit të gjelbër.

